
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Ushbu maqolada transport sohasida budjet dasturlarini shakllantirish va amalga oshirishning xalqaro 
tajribasi Fransiya va Qozog‘iston misolida qiyosiy tahlil qilingan. Tadqiqotda Fransiyaning iqlim kun tartibiga asoslangan 
modeli va Qozog‘istonning ijtimoiy-infratuzilmaviy modellari qiyoslanib, ularning natijadorlik ko‘rsatkichlari tizimi va 
mablag‘larni taqsimlash mexanizmlari o‘rganilgan. Aniqlangan institutsional xususiyatlar asosida O‘zbekiston transport 
tizimida ekologik mezonlarni integratsiya qilish va sohaviy indikatorlar sifatini oshirish bo‘yicha takliflar berilgan.

Kalit so‘zlar: dasturiy budjetlashtirish, transport infratuzilmasi, yashil budjet, uglerod emissiyasi, ijtimoiy mobillik, 
natijadorlik indikatorlari, transportda modal o‘tish, davlat xarajatlari samaradorligi.
Abstract. This article provides a comparative analysis of international experience in formulating and implementing budget 
programs in the transport sector, using France and Kazakhstan as case studies. The research compares the French 
climate-centered model with Kazakhstan's socio-infrastructure models, analyzing their performance indicator systems 
and resource allocation mechanisms. Based on the identified institutional features, recommendations are proposed for 
integrating environmental criteria and enhancing the quality of sectoral indicators within Uzbekistan's transport system.

Keywords: program-based budgeting, transport infrastructure, green budgeting, carbon emissions, social mobility, 
performance indicators (KPI), modal shift in transport, public expenditure efficiency.
Аннотация. В данной статье проведен сравнительный анализ международного опыта формирования и реализации 
бюджетных программ в транспортном секторе на примере Франции и Казахстана. В исследовании сопоставляются 
французская модель, основанная на климатической повестке, и социально-инфраструктурная модель Казахстана, 
анализируются их системы индикаторов результативности и механизмы распределения ресурсов. На основе 
выявленных институциональных особенностей сформулированы предложения по интеграции экологических 
критериев в транспортную систему Узбекистана и совершенствованию отраслевых индикаторов эффективности.

Ключевые слова: программное бюджетирование, транспортная инфраструктура, зеленый бюджет, интеграция 
экологических критериев, социальная мобильность, индикаторы результативности, модальный сдвиг в 
транспорте, субсидирование, эффективность государственных расходов.

K I R I S H
Transport sohasi barqaror iqtisodiy o‘sishni ta’minlash, yangi ish o‘rinlarini yaratish hamda aholining 

ijtimoiy xizmatlardan foydalanish imkoniyatlarini kengaytirishda strategik ahamiyatga ega. Biroq, aksariyat 
rivojlanayotgan mamlakatlarda transport infratuzilmasini rivojlantirish va undan foydalanish samaradorligi 
pastligicha qolmoqda. Jahon banki (World Bank, 2024) ma’lumotlariga ko‘ra, qariyb bir milliard aholining asosiy 
avtomobil yo‘llaridan uzilib qolganligi kambag‘allik darajasi bilan bevosita bog‘liq bo‘lsa, yo‘l-transport hodisalari 
oqibatidagi insoniy yo‘qotishlarning 93 foizi aynan rivojlanayotgan davlatlar hissasiga to‘g‘ri kelmoqda (World 
Bank, 2024[1]).

Shu bilan birga, transport sektori global issiqxona gazlari chiqindilarining 20 foizini tashkil qilib, atrof-
muhitga salbiy ta’sir ko‘rsatuvchi asosiy manbalardan biri sanaladi. Mavjud rivojlanish modellari saqlanib 

qolgan taqdirda, 2050-yilga borib sohadagi chiqindilar hajmi 60 foizgacha ortishi prognoz qilinmoqda [1]. Ushbu 
tendensiyalar budjet resurslarini taqsimlashda an’anaviy “moddalar kesimida” moliyalashtirishdan voz kechib, 
ijtimoiy-iqtisodiy va ekologik omillarni kompleks hisobga oluvchi dasturiy yondashuvga o‘tish zaruratini keltirib 
chiqarmoqda. Dasturiy budjetlashtirish (PBB) mexanizmi, shu jumladan, transport sohasiga mablag‘larni 
konkret iqtisodiy va ijtimoiy natijalarga (masalan, yo‘l harakati xavfsizligini oshirish, logistika xarajatlarini 
kamaytirish) bog‘lash imkonini beradi.

Mazkur global muammolar O‘zbekiston uchun ham dolzarb hisoblanadi. «O‘zbekiston – 2030» 
strategiyasida belgilangan iqtisodiyotni modernizatsiya qilish va «yashil» tamoyillarni joriy etish maqsadlari 
davlat moliyasini boshqarish tizimini tubdan isloh qilishni taqozo qiladi. Xususan, transport sohasida davlat 
xarajatlarini boshqarishning natijaga yo‘naltirilgan (performance-based) modellarini tatbiq etish fiskal xatarlarni 
cheklash va xizmatlar sifatini oshirishning muhim vositasi hisoblanadi.

Ushbu tadqiqotning asosiy vazifasi — xorijiy davlatlar tajribasini tahlil qilish orqali O‘zbekiston sharoitida 
qo‘llash mumkin bo‘lgan institutsional mexanizmlarni aniqlashdan iborat. Maqolada transport sohasida dasturiy 
budjetlashtirishning normativ-huquqiy asoslari, budjet dasturlarining ierarxiyasi, maqsadli indikatorlar tizimi 
hamda samaradorlikni baholash amaliyoti qiyosiy tahlil qilinadi.

M A V Z U G A  O I D  A D A B I Y O T L A R  S H A R H I
Transport sohasida dasturiy budjetlashtirishning asosiy konseptual g‘oyasi — budjet xarajatlarini 

oddiy moddalar kesimidan natijadorlikka yo‘naltirilgan tizimga o‘tkazish va qaror qabul qilish jarayonini 
formallashtirishdan iborat (Cook, Application of Program Budgeting to Transportation, 1960[4]). Ushbu 
yondashuv mablag‘larni nafaqat obyektlar bo‘yicha taqsimlash, balki ularni aniq servis darajasi va ijtimoiy-
iqtisodiy naf bilan bevosita bog‘lashni nazarda tutadi. Biroq, amaliyotda strategik maqsadlar va operatsion 
ko‘rsatkichlar o‘rtasidagi nomuvofiqlik xarajatlar samaradorligini pasaytiruvchi asosiy omil sifatida qayd etiladi 
(Bondarev, 2020[5]). Shu bois, zamonaviy tadqiqotlarda “maqsadlar → vazifalar → tadbirlar → natijaviy 
ko‘rsatkichlar” zanjirini raqamli indikatorlar orqali mustahkamlash dolzarb vazifa sifatida ko‘rilmoqda.

Dasturiy budjetlashtirishning ijtimoiy va institutsional ahamiyati Jahon banki tomonidan ham e’tirof etilib, 
mazkur tashkilot tomonidan tayyorlangan tahliliy hisobotlarda transport infratuzilmasi va iqtisodiy rivojlanish 
o‘rtasidagi o‘zaro bog‘liqlik alohida ta’kidlanadi. Xususan, transport tarmog‘iga davlat xarajatlarini samarali 
taqsimlash hududiy tengsizlikni kamaytirish, bozorlarga kirish imkoniyatini kengaytirish va aholining ijtimoiy 
harakatchanligini oshirishga xizmat qilishi qayd etiladi. Shu bilan birga, transport sohasidagi davlat xarajatlarining 
samaradorligini baholashda an’anaviy “kirish xarajatlari” (input-based) yondashuvi yetarli emasligi, natija va 
ta’sir ko‘rsatkichlariga asoslangan modellarga o‘tish zarurligi ta’kidlangan (World Bank, 2024[1]).

Bugungi kunda ushbu tizim yanada takomillashib, Xalqaro transport forumi (ITF, 2024) tahliliy materiallarida 
transport sohasiga ajratiladigan mablag‘larni multimodal transport tizimini (multimodal mobility) rivojlantirish va 
ijtimoiy natijadorlikni oshirishga qaratilgan dasturlar asosida taqsimlash masalalariga alohida e’tibor qaratilgan. 
Bunday yondashuv transport sohasidagi budjet dasturlarining samaradorligini oshirish bilan birga, transport 
investitsiyalarini iqlim o‘zgarishiga qarshi kurash, barqaror mobillikni rivojlantirish va ijtimoiy inklyuzivlikni 
ta’minlash kabi strategik maqsadlar bilan uyg‘unlashtirish imkonini beradi (ITF, 2024[3]).

Transport sohasida budjet xarajatlarining ekologik ta’siri ham zamonaviy tadqiqotlarda muhim o‘rin 
egallamoqda. Iqtisodiy hamkorlik va taraqqiyot tashkilotining (OECD) 2024-yilgi hisobotlarida transport sektori 
iqlim o‘zgarishiga ta’sir etuvchi asosiy manbalardan biri sifatida qayd etilib, ekologik maqsadlarni budjet 
jarayoniga integratsiya qilish masalalari yoritilgan. Unda mamlakatlar transport dasturlarini moliyalashtirishda 
iqlim omillarini hisobga olish, xarajatlarni “iqlim markirovka” qilish va ularni strategik dekarbonizatsiya maqsadlari 
bilan bog‘lash amaliyotini joriy etayotgani ko‘rsatilgan (Green Budgeting in OECD Countries 2024[2]).

Shu nuqtayi nazardan, “yashil” budjetlashtirish (green budgeting) konsepsiyasi transport sohasida dasturiy 
budjetlashtirishning yangi bosqichi sifatida qaralmoqda. Mazkur yondashuv faqat xarajatlarning miqdorini 
emas, balki ularning ekologik natijalarini ham baholashni nazarda tutadi. Ayniqsa, temir yo‘l infratuzilmasi, 
jamoat transporti, elektrlashtirish va uglerod chiqindilarini kamaytirishga qaratilgan dasturlar doirasida budjet 
resurslarining strategik yo‘naltirilishi alohida ahamiyat kasb etmoqda.

Shu bilan birga, ilmiy adabiyotlarda transport sohasidagi budjet dasturlarining samaradorligini baholash 
muammolari ham qayd etilgan. Yirik infratuzilma loyihalarida xarajatlar oshib ketishi, muddatlarning cho‘zilishi 
va kutilayotgan ijtimoiy-iqtisodiy samaraning to‘liq ta’minlanmasligi holatlari kuzatiladi. Bu esa budjet dasturlarini 
shakllantirishda aniq indikatorlar tizimini ishlab chiqish, monitoring va baholash mexanizmlarini kuchaytirish 
zarurligini ko‘rsatadi.

T A D Q I Q O T  M E T O D O L O G I YA S I
Ushbu tadqiqot transport sohasida dasturiy budjetlashtirish amaliyotini o‘rganish va qiyosiy tahlil qilishga 

asoslangan. Tadqiqot doirasida Fransiya va Qozog‘iston kabi davlatlarning rasmiy budjet hujjatlari va hisobotlari, 

xalqaro moliyaviy institutlar (IMF, OECD, World Bank) hisobotlari hamda ochiq manbalardan olingan ma’lumotlar 
tahlil qilindi. Hujjatlar tahlili orqali budjet dasturlarining ierarxiyasi va samaradorlikni baholash amaliyoti o‘rganilib, 
xorijiy tajribani O‘zbekistonning milliy budjet tizimiga moslashtirish bo‘yicha takliflar ishlab chiqildi.

T A H L I L  V A  N A T I J A L A R
Xorijiy amaliyotda transport sohasidagi budjet dasturlari milliy transport siyosatining strategik 

ustuvorliklarini amalga oshiruvchi asosiy moliyaviy vosita hisoblanadi. Bunda budjet dasturlarining mantiqiy 
tuzilmasi resurslarni shunchaki taqsimlash vositasi emas, balki davlat boshqaruvining xususiyatlaridan 
kelib chiqib, strategik maqsadlarni aniq natijadorlik ko‘rsatkichlariga transformatsiya qiluvchi mexanizmdir. 
Boshqacha aytganda, milliy transport siyosatida belgilangan ustuvor yo‘nalishlar (masalan, xavfsizlik, mobillik 
yoki ekologiya) budjet dasturlarining tarkibi va moliyalashtirish hajmlari orqali o‘z ifodasini topadi. Bu borada 
Fransiya tajribasi yaxshi amaliyot bo‘lib, unda transport sohasidagi budjet dasturlari bevosita mamlakatning 
iqlim strategiyasi va ekologik majburiyatlarini ijro etishga moslashtirilgan.

Xususan, Fransiyaning “Moliyaviy qonunchilik to‘g‘risida”gi Organik qonunga asoslanuvchi dasturiy 
budjetlashtirish modeli asosiy e’tiborni mablag‘larni oddiy taqsimlashdan aniq ijtimoiy ahamiyatga ega 
natijalarga erishishga qaratadi (LOLF[6]). Transport sohasida ushbu yondashuv yaqqol “yashil” xarakterga 
ega. Transport sektori mamlakatda issiqxona gazlari chiqindilarining uchdan bir qismini tashkil qiluvchi eng 
katta manbalardan biri bo‘lganligi tufayli, uning chiqindilarini kamaytirish Fransiyaning ekologik va energetik 
transformatsiyasida muhim ahamiyatga ega. Shunga ko‘ra, transport xarajatlari ham iqtisodiy rivojlanish, ham 
ekologik barqarorlik va mobillikni ta’minlash maqsadlariga yo‘naltiriladi.

LOLF qonuniga muvofiq, davlat budjeti xarajatlari missiyalar (strategik yo‘nalishlar) bo‘yicha taqsimlanadi. 
Fransiya budjetining asosiy xususiyatlaridan biri transport va ekologiya sohalarining “Écologie, développement 
et mobilité durables” (Ekologiya, barqaror rivojlanish va mobillik) makro-missiya doirasida birlashtirilganidir. 
Bunday tuzilma idoraviy tarqoqlikning oldini oladi, ya’ni avtomobil yo‘llari, temir yo‘llar va portlarni rivojlantirish 
xarajatlari bevosita mamlakatning ekologik maqsadlariga bo‘ysundirilgan. Bu transport sohasidagi har qanday 
budjet qarori atrof-muhitga ta’siri nuqtayi nazaridan ko‘rib chiqilishini anglatadi.

Mazkur missiya tarkibidagi transport sohasiga tegishli 203-“Infratuzilma va transport xizmatlari” 
(Infrastructures et services de transports) budjet dasturi orqali barcha turdagi transport infratuzilmasini (avtomobil 
va temir yo‘llari, suv transporti va portlar) rivojlantirish va saqlash xarajatlari moliyalashtiriladi (PAP, 2025[7]).

Quyidagi 1-rasmda 203-“Infratuzilma va transport xizmatlari” budjet dasturining tuzilmasi keltirilgan 
(1-rasm).

1-rasm. 203-dastur tuzilmasi1

1	  Manba: muallif ishlanmasi



M U H A N D I S L I K  VA  I Q T I S O D I Y O T

680

2026-yil, mart.  № 3-son

203-budjet dasturi Fransiyaning «Milliy past uglerodli strategiyasi» (Stratégie nationale bas-carbone, 
SNBC) doirasida belgilangan iqlim maqsadlariga erishishning asosiy moliyaviy dastagi hisoblanadi. Ushbu 
strategiya 2050-yilga qadar transport sektorida to‘liq uglerod neytralligini (Carbon Neutrality) ta’minlashni 
nazarda tutadi. Dasturning konseptual asosini transport turlari o‘rtasidagi muvozanatni o‘zgartirish, ya’ni 
«modal o‘tish» (Modal Shift) jarayonini moliyalashtirish tashkil etadi. Xususan, davlat budjet subsidiyalari va 
maqsadli investitsiyalar orqali ekologik toza transport turlarining (temir yo‘l va ichki suv transporti) iqtisodiy 
jozibadorligini oshiradi. Bunday yondashuv transport logistikasida avtomobil tashuvlariga bo‘lgan qaramlikni 
kamaytirib, biznes subyektlari uchun past emissiyali transport xizmatlaridan foydalanishni iqtisodiy jihatdan 
yanada manfaatli qilishga yo‘naltirilgan.

Xususan, Yillik samaradorlik loyihasiga ko‘ra, 203-dasturning 2026-yilgi budjeti majburiyatlar bo‘yicha 
9,4 mlrd yevro va to‘lov kreditlari bo‘yicha 8,1 mlrd yevroni tashkil qiladi. Ushbu mablag‘lar asosan mavjud 
infratuzilmaning ekspluatatsiyasi, xizmat ko‘rsatish va modernizatsiya qilishga yo‘naltirilgan (+7,8 foiz), 
yangi investitsiyalar esa qisqartirilgan (-4,7 foiz). Transport tarmoqlari bo‘yicha (“modalité” – modallik nuqtayi 
nazaridan) temir yo‘l transportiga alohida ustuvorlik berilgan (+12,3 foiz), avtomobil transportiga esa mablag‘ 
ajratilishi kamaytirilgan (-15,3 foiz) [7].

Fransiya bevosita budjet ajratmalaridan tashqari, Transport infratuzilmasini moliyalashtirish agentligidan 
(AFITF) ham foydalanadi. Ushbu agentlik “ekologik” daromadlarni (aviachiptalarga soliqlar, pullik yo‘l 
konsessiyalaridan tushumlar) jamlaydi va ularni asosan ekologik toza transport turlari foydasiga qayta 
taqsimlaydi. Bu budjet siyosatida “ifloslantiruvchi to‘laydi” tamoyilining amaldagi yaqqol namunasidir.

Dasturiy budjetlashtirishning eng muhim jihati — bu natijalarga asoslanishdir. 203-dasturning maqsad va 
indikatorlar tizimi vertikal integratsiya tamoyiliga asoslanib, global iqlimiy maqsadlarni aniq budjet xarajatlarining 
operatsion samaradorligi bilan bog‘laydi. Mazkur dastur doirasida davlat xarajatlarining yo‘nalishini belgilab 
beruvchi beshta asosiy ustuvorlik (Objectif) ajratilgan:

1.	 Transport sohasining uglerod izini qisqartirish — Stratégie nationale bas-carbone talablari asosida 
issiqxona gazlari chiqindilarini kamaytirish va infratuzilma loyihalarida ekologik mezonlarni ustuvor qilish.

2.	 Infratuzilma sifatini oshirish — yangi qurilishdan ko‘ra mavjud transport tarmoqlarini saqlash, 
modernizatsiya qilish va texnik holatini yaxshilashga ustuvor ahamiyat berish.

3.	 Modal qayta taqsimlash — avtomobil transportiga qaramlikni kamaytirish, temir yo‘l va suv transporti 
ulushini oshirish orqali barqaror transport tizimini shakllantirish (EIning European Green Deal strategiyasiga 
muvofiq).

4.	 Yo‘lovchi transport samaradorligi — davlat subsidiyalari hisobidan moliyalashtiriladigan milliy yo‘lovchi 
tashish xizmatlarining iqtisodiy samaradorligi, muntazamligi va sifatiga erishish.

5.	 Ijtimoiy barqarorlik — yuk avtomobil transporti sohasida mehnat sharoitlarini yaxshilash va bandlikni 
qo‘llab-quvvatlash orqali ekologik islohotlarni ijtimoiy muvozanat bilan amalga oshirish [7].

Ta’kidlash joizki, mamlakatda transport sohasidagi ekologik va tarkibiy islohotlar kadrlar salohiyatini 
saqlash va ijtimoiy barqarorlikni ta’minlash choralari bilan birga olib boriladi. Shu nuqtayi nazardan, yuk 
avtomobil transporti haydovchilarining og‘ir mehnat sharoitlarini kompensatsiya qilish va sohada bandlikni 
saqlab qolish davlat siyosatining muhim qismi hisoblanadi (1-jadval).

1-jadval. 203-dastur maqsadlari va samaradorlik indikatorlari2

Maqsad/Indikator O‘lchov birligi va hisoblash Baholanadigan natija 
Objectif 1. Transport sohasining uglerod izini qisqartirish

1.1. “Yo‘llarni qurish va kapital 
ta’mirlashda uglerod izini 
kamaytirish” indikatori

Yo‘l qurilishi va kapital ta’mirlash 
ishlari jarayonida chiqarilgan CO₂ 
va boshqa issiqxona gazlari miqdori 
(tonna CO₂-ekv.) 

Ekologik natija (outcome); infratuzilma 
loyihalarida kam uglerodli texnologiyalarni 
joriy etish va investisiya qarorlarini ekologik 
mezonlar asosida qabul qilishga xizmat 
qiladi

1.2. “YUk avtomobil 
transportida issiqxona gazlari 
chiqindilarini kamaytirish” 

YUk avtomobil transportidan 
chiqarilgan issiqxona gazlari miqdori 
(tonna CO₂-ekv.)

Ekologik natija (outcome); yoqilg‘i 
samaradorligi, muqobil yonilg‘ilar va logistika 
qarorlari samaradorligini baholanadi

Objectif 2. Transport infratuzilmasi sifatini yaxshilash

2.1. Infratuzilmaning texnik 
holati indikatori

Normativ talablarga javob beradigan 
infratuzilma ob’ektlari ulushi (foiz)

Aktivlar holati natijasi (output/outcome); 
saqlash va kapital ta’mirlashga ustuvor 
investisiya yo‘nalishlarini belgilash, 
infratuzilmaviy xavflarni kamaytirish uchun 
asos bo‘ladi

2	  Manba: muallif ishlanmasi

Objectif 3. Modal qayta taqsimlash va muqobil transport turlarini rivojlantirish

3.1. Kam uglerodli transport 
turlarining tashishdagi ulushi

Temir yo‘l, ichki suv va dengiz 
transporti orqali tashilgan yuk va 
yo‘lovchilar ulushi (%)

Tizimli natija (structural outcome); avtomobil 
transportiga qaramlikni kamaytirish va 
barqaror transport siyosatini baholash uchun 
xizmat qiladi

3.2. Avtomobil transporti 
hissasining kamayishi

Avtomobil transporti orqali tashilgan 
yuk hajmi (tonna-km)

Oraliq natija (intermediate outcome); 
transport oqimlarini qayta taqsimlash 
va trafik yukini kamaytirish siyosati 
samaradorligini ko‘rsatadi

Objectif 4. Milliy yo‘lovchi transport xizmatlari samaradorligini oshirish
4.1. Ekspluatasiyaga 
ajratiladigan davlat hissasi 
(poezd-kmga nisbatan)

Davlat subsidiyasining bir poezd-
kilometrga to‘g‘ri keladigan miqdori 
(evro/poezd-km)

Iqtisodiy samaradorlik natijasi (efficiency); 
subsidiyalarni optimallashtirish va budjet 
xarajatlarini nazorat qilish uchun qo‘llaniladi

4.2. To‘ldirilish darajasi Tashilgan yo‘lovchilar sonining mavjud 
o‘rinlar soniga nisbati (%)

Xizmatga talab natijasi (service demand 
outcome); harakat jadvalini va xizmat hajmini 
talabga moslashtirishga imkon beradi

4.3. O‘z vaqtidalik (≤5 daqiqa 
kechikish)

5 daqiqadan oshmagan kechikish 
bilan amalga oshirilgan reyslar ulushi 
(%)

Xizmat sifati natijasi (service quality 
outcome); yo‘lovchilar ishonchini oshirish 
va xizmat ishonchliligini ta’minlash uchun 
muhim

4.4. Bekor qilingan reyslar 
ulushi

Ekspluatasiya sabablariga ko‘ra 
amalga oshirilmagan reyslar ulushi 
(foizda)

Operasion barqarorlik natijasi; kadrlar, 
texnika va infratuzilma bilan bog‘liq tizimli 
muammolarni aniqlashga xizmat qiladi

4.5. Katta kechikishlar (>30 
daqiqa)

30 daqiqadan ortiq kechikish bilan 
amalga oshirilgan reyslar ulushi 
(foizda)

Transport tizimi ishonchliligini baholash 
imkonini beradi

Objectif 5. YUk avtomobil transportida ijtimoiy barqarorlikni ta’minlash
5.1. YUk avtomobil transporti 
haydovchilarini qo‘llab-
quvvatlash

Ijtimoiy kompensasiya va qo‘llab-
quvvatlash choralari qamrovi

Ijtimoiy natija (social outcome); ekologik 
o‘tish jarayonida bandlikni saqlash va ijtimoiy 
muvozanatni ta’minlashga qaratilgan

Fransiya “yashil budjetlashtirish” (Budget vert) konsepsiyasini dunyoda ilk joriy etgan davlatlardan 
biri bo‘lib, bunda budjet xarajatlariga ekologik ta’sir nuqtayi nazaridan baho berish nazarda tutiladi. Bunda 
har bir xarajat yoki daromad moddasi iqlimga ijobiy (favorabl) yoki aralash/salbiy ta’sir (mixtes) ko‘rsatishi 
bo‘yicha guruhlanadi. Moliya vazirligi tomonidan har yili maxsus hisobot tayyorlanib, qaysi xarajatlar ekologik 
maqsadlarga xizmat qilayotgani tasniflanadi. Fransiyaning 2026-yilgi budjet loyihasida eng yirik “yashil” 
xarajatlar yo‘nalishi sifatida transport sektori ajralib turadi. Xususan, 2026-yilgi budjet loyihasida transport 
sektoriga 11,8 milliard yevro, asosan, temir yo‘l transportini qo‘llab-quvvatlash (5 mlrd yevro), daryo transportini 
qo‘llab-quvvatlash (0,6 mlrd yevro) va jamoat transportini rivojlantirishni qo‘llab-quvvatlash (1,9 milliard yevro) 
hisobiga qulay va aralash xarajatlar to‘g‘ri keladi (PLF 2026 - 6e édition du budget vert[8]).

Xarajatlarning “ijobiy” va “salbiy” deb rasmiy tasniflanishi hukumatga mablag‘larni qayta taqsimlash uchun 
asos bo‘ladi. Masalan, 2026-yilgi budjetda avtomobil yo‘llari sohasiga ajratmalar 15,3 foizga qisqartirilishi 
hisobidan temir yo‘llarni moliyalashtirish 12,3 foizga oshirildi [8]. Bu esa o‘z navbatida pudratchilarga kuchli 
bosim vositasini yaratib, xususiy sektorni davlat tenderlarida ishtirok etish imkoniyatini saqlab qolish uchun 
uglerod izini kamaytirishga majburladi. Shuningdek, parlamentga Fransiyaning iqlim betarafligiga zid bo‘lgan 
loyihalarni samarali to‘xtatib qo‘yish imkonini berdi.

Qozog‘iston Respublikasi Transport vazirligining budjet dasturlari tizimi birinchi navbatda hududlarning 
ijtimoiy integratsiyasini ta’minlash va aholi harakatchanligini oshirishga yo‘naltirilgan. Katta hududga ega va 
aholi zichligi past bo‘lgan davlat uchun dasturiy budjetlashtirish transport xizmatlarining jismoniy va iqtisodiy 
jihatdan qulayligini ta’minlashga doir davlat xarajatlarini amalga oshirish mexanizmi bo‘lib xizmat qiladi.

“Qozog‘iston-2050” strategiyasida belgilangan olis hududlarni hayotiy muhim infratuzilma bilan qamrab olish 
vazifasi Transport vazirligining budjet siyosati uchun konseptual asos bo‘lib xizmat qiladi. Strategik hujjatlarga 
muvofiq, davlat boshqaruvining asosiy maqsadi mamlakatni global logistika zanjirlariga integratsiyalash va 
mintaqalarning ichki aloqasini ta’minlashga qodir samarali, xavfsiz va ekologik toza transport infratuzilmasini 
yaratishga qaratilgan. Shunga ko‘ra, budjet dasturlari vazirlikning 2023–2027-yillarga mo‘ljallangan rivojlanish 
rejasida belgilangan transport infratuzilmasini rivojlantirish hamda transport yo‘laklari infratuzilmasini 
rivojlantirish kabi strategik maqsadlar asosida ishlab chiqilgan [10].

Xususan, vazirlikning 1.1-“Transport infratuzilmasini rivojlantirish” maqsadi doirasidagi budjet dasturlari 
tizimi ikkita muhim yo‘nalishni qamrab oladi:

1.	 Mavjud aktivlarni saqlash (003 va 091 dasturlar) yo‘nalishi. Qozog‘iston tajribasida yangi yo‘llar 
qurishdan ko‘ra, mavjud tarmoqni normativ holatda saqlash (091-dastur) ustuvor hisoblanadi. Bu bevosita 
strategiyadagi “hayotiy muhim infratuzilma bilan qamrab olish” tamoyiliga mos keladi — sifatli yo‘l olis hududdagi 
aholi uchun ta’lim va tibbiyotga chiqish imkoniyatini anglatadi.

2.	 Zamonaviy urbanizatsiya va mobillik (213 va 034 dasturlar). Astana va Olmaota shaharlarida relsli 
transportni (Metro, LRT) rivojlantirish strategiyadagi “infratuzilmaviy markazlar” g‘oyasining shahar ichidagi 
ifodasidir. Bu dasturlar megapolislarni iqtisodiy o‘sish lokomotiviga aylantirish va aholi hayot sifatini oshirishga 
qaratilgan.

Shuningdek, strategiyada belgilangan “olis hududlarni qamrab olish” vazifasi subsidiyalash dasturlarida 
namoyon bo‘ladi. Bu yerda davlat bozor iqtisodiyoti tamoyillaridan chekinib, ijtimoiy majburiyatlarni birinchi 
o‘ringa qo‘yadi. Jumladan, 013 - “Aviatashuvlarni subsidiyalash” dasturi strategiyadagi “kam zichlikdagi 
hududlar” uchun muhim bo‘lib, kichik aviatsiya yo‘nalishlarini davlat tomonidan qo‘llab-quvvatlash olis aholi 
punktlarini mamlakatning siyosiy va iqtisodiy hayotidan uzilib qolmasligini kafolatlaydi.

015 - Temir yo‘l tashuvlarini subsidiyalash dasturi. Temir yo‘l Qozog‘istonda asosiy ijtimoiy transport turidir. 
Budjet mablag‘lari chipta narxlarini aholi uchun hamyonbop darajada ushlab turishga (rentabellik past bo‘lsa 
ham) yo‘naltiriladi. Bu tizim hududlararo mobillikni ta’minlovchi “moliyaviy ko‘prik” vazifasini bajaradi [11].

Qozog‘iston tajribasida dasturlarning ijrosi yakuniy (outcome) va bevosita (output) natijalar orqali 
baholanadi.

Quyidagi 2-jadvalda budjet dasturlarining maqsadlari va samaradorlik ko‘rsatkichlari tizimi keltirilgan 
(2-jadval).

2-jadval. Transport vazirligining budjet dasturlari ierarxiyasi3

Budjet dasturi (quyi 
dastur) Dastur maqsadi Indikator turi Amaldagi ko‘rsatkich 

003–“Respublika darajasida avtomobil yo‘llarini 
rivojlantirish” dasturi maqsadi: transkaspiy 
xalqaro transport yo‘lagi orqali yuk tashish 
hajmini oshirishga xizmat qiladigan transport 
yo‘laklari infratuzilmasini rivojlantirish

YAkuniy natija 
(Outcome)

I va II texnik toifalarga o‘tkazilgan respublika 
ahamiyatiga molik avtomobil yo‘llarining ulushi 
(2025 – 29,5 foiz, 2026 – 42 foiz, 2027 – 43 foiz)

Tashqi qarzlar hisobiga (004), Respublika 
budjetidan tashqi qarzlarni birgalikda 
moliyalashtirish hisobiga (016); QR Milliy 
fondidan maqsadli transfert hisobiga (032)

Bevosita natija 
(Output)

Rekonstruksiya qilingan respublika ahamiyatiga 
molik yo‘llar uzunligi; ob’ektni foydalanishga 
qabul qilish dalolatnomasi soni; birgalikda 
moliyalashtiriladigan yo‘l loyihalari soni; loyiha-
smeta hujjatlari soni, foydalanishga qabul 
qilingan ob’ektlar, birgalikda moliyalashtirilgan 
loyihalar soni

013-“Muntazam aviatashuvlarni subsidiyalash” 
dasturi maqsadi: Aviaxizmatlar sifatini oshirish 
orqali aholi mobilligi va transport sohasida 
mehnat unumdorligi o‘sishini ta’minlash

YAkuniy natija 
(Outcome)

Tashilgan yo‘lovchilar soni (520 ming – 1600 
ming)

Respublika budjeti mablag‘lari hisobidan (030) Bevosita natija 
(Output)

Subsidiya bilan ta’minlangan qatnovlar soni, 
tashilgan yo‘lovchilar soni

093 – “Fuqaro aviasiyasi va havo transportini 
rivojlantirish” dasturi maqsadi: yo‘lovchilar va 
yuk tashish hajmini ko‘paytirish, aeroportlar 
infratuzilmasini rivojlantirish 

YAkuniy natija 
(Outcome)

YAkuniy natija: aeroportlarida xizmat ko‘rsatilgan 
yo‘lovchilar soni (2025 – 30,5 mln, 2026 – 31,5 
mln, 2027 – 32,5 mln)

Respublika budjeti mablag‘lari hisobidan havo 
transporti infratuzilmasini rivojlantirish uchun 
viloyat budjetlariga maqsadli transfertlar (104)

Bevosita natija 
(Output) Amalga oshirilgan loyihalar soni

213–“SHahar relsli transportini rivojlantirishni 
ta’minlash” dasturi maqsadi: Olmaota shahri 
transport infratuzilmasini takomillashtirish va 
yuklamani kamaytirish

YAkuniy natija 
(Outcome)

Metropoliten qurilishi uchun transfertlar hajmi 
(2025–2027 – 100 foiz)

3	  Manba: muallif ishlanmasi

Budjet dasturi (quyi 
dastur) Dastur maqsadi Indikator turi Amaldagi ko‘rsatkich 

QR Milliy jamg‘armasidan ajratilgan maqsadli 
transfert hisobiga metropoliten qurilishi (103)

Bevosita natija 
(Output)

Metropoliten qurilishi bo‘yicha amalga oshirilgan 
loyihalar soni

Tahlil qilingan indikatorlar tizimi dasturiy budjetlashtirishning natijadorlik tamoyillarini to‘liq ifoda etmaydi, 
chunki ko‘rsatkichlar asosan ijro etilgan ishlar va xizmatlar hajmiga (quantity) yo‘naltirilgan. Xususan, 213-
dastur bo‘yicha indikator sifatida “transfertlar hajmi (100 foiz)” belgilangani uning mohiyatan resurs (input) yoki 
jarayon indikatori ekanligini ko‘rsatadi. Shuningdek, transport xizmatlari samaradorligi, logistika xarajatlarining 
qisqarishi va o‘rtacha harakat vaqtlari kabi yakuniy natija (outcome) va strategik ta’sir (impact) ko‘rsatkichlari 
amaldagi tizimda to‘liq inobatga olinmagan. Bu esa budjet qarorlarini qayta ko‘rib chiqish, ustuvor yo‘nalishlarni 
o‘zgartirish yoki resurslarni qayta taqsimlashda indikatorlardan samarali boshqaruv vositasi sifatida foydalanish 
imkoniyatini cheklaydi.

Fransiya va Qozog‘iston misollarida dasturiy budjetlashtirishning ikki xil — transformatsion (ekologik) va 
infratuzilmaviy-ijtimoiy modellarini kuzatish mumkin. Ushbu modellarni institutsional jihatdan qiyoslash transport 
sohasida budjet mablag‘larini boshqarishning eng samarali elementlarini aniqlash imkonini beradi (3-jadval).

3-jadval. Transport sohasida dasturiy budjetlashtirish modellarining qiyosiy tahlili4

Qiyoslash mezonlari Fransiya
 (Transformasion model)

Qozog‘iston (Infratuzilmaviy-ijtimoiy 
model)

Normativ-huquqiy baza
LOLF (Organik qonun): Budjetni 
boshqaruvdan natijadorlikka o‘tkazgan qat’iy 
tizim

Budjet kodeksi: Strategik rejalashtirish 
va moliyalashtirish o‘rtasidagi bog‘liqlikka 
asoslangan tizim.

Dasturiy ierarxiya
Missiya asosida: Missiya → Dastur → 
Maqsadlar (Objectifs) →  Indikatorlar → 
Samaradorlik hisoboti (PAP/RAP)

Reja asosida: Strategiya → Rivojlanish  
rejasi → Budjet dasturi → Quyi dastur → 
YAkuniy va bevosita natija ko‘rsatkichlari

Strategik ustuvorlik
Iqlim betarafligi, ekologik transformasiya, 
transport turlari o‘rtasidagi muvozanat 
(modal shift)

Hududiy bog‘liqlik, ijtimoiy mobillik, 
infratuzilmaviy rivojlanish

Indikatorning mazmun-
mohiyati

Outcome hamda Impact: Ekologik 
samaradorlik ($CO_2$ emissiyasi), harakat 
muntazamligi va ijtimoiy qoniqish

Output hamda Process: Texnik ko‘rsatkichlar 
(km), loyihalar soni va mablag‘larni 
o‘zlashtirish foizi

Institusional mas’uliyat

Natijaviy javobgarlik: Dastur rahbarlari 
natijalarga ko‘ra shaxsan mas’ul va 
resurslarni boshqarishda mustaqil qaror 
qabul qilish huquqi

Formal javobgarlik: Nazorat asosan 
moliyaviy intizom va mablag‘ning maqsadli 
ishlatilishiga qaratilgan

Budjetdan tashqari 
vositalar ahamiyati

Ekologik soliqlar: AFITF agentligi orqali 
«ifloslantiruvchi to‘laydi» tamoyili asosida 
moliyalashtirish

Davlat jamg‘armalari: Milliy jamg‘armadan 
yirik loyihalar uchun ajratiladigan maqsadli 
transfertlar

Natija va moliyalashtirish 
bog‘liqligi

Natijadorlik ko‘rsatkichlaridan kelib chiqib, 
budjet resurslarini joriy davrda qayta 
taqsimlash imkoniyati mavjud

Xarajatlarning natijadorlik ko‘rsatkichlariga 
bog‘liqligi past bo‘lib, mablag‘larni qayta 
taqsimlash mexanizmi cheklangan

Qiyosiy tahlil natijalari shuni ko‘rsatadiki, transport sohasida dasturiy budjetlashtirishning samaradorligi 
indikatorlar tizimining miqdoriy ko‘rsatkichlardan (output) strategik natijadorlik (outcome) va ijtimoiy-iqtisodiy 
ta’sir (impact) ko‘rsatkichlariga transformatsiya bo‘lishi bilan bevosita bog‘liq. Fransiya tajribasida budjet 
dasturlarini mamlakatning strategik (shu jumladan, ekologik) maqsadlariga integratsiya qilish va ularni sifat 
indikatorlari orqali baholash mablag‘lardan foydalanishda yuqori natijadorlikni ta’minlaydi. Qozog‘iston amaliyoti 
ham transport infratuzilmasini strategik rivojlantirish va ijtimoiy mobillikni ta’minlashda budjet instrumentlarining 
ahamiyatini tasdiqlaydi. Biroq, Qozog‘iston modelida strategik maqsadlarga erishish indikatorlarining hamon 
resurs o‘zlashtirish hajmi va texnik ko‘rsatkichlarga (output) bog‘lanib qolayotgani budjet qarorlarining 
natijaviyligini baholashni cheklaydi.

O‘tkazilgan tahlillar O‘zbekiston transport tizimida davlat xarajatlarini boshqarish samaradorligini oshirish 
uchun, birinchidan, budjet dasturlarini shakllantirishda transport xizmatlarining sifati, xavfsizligi va iqtisodiy 
tejamkorligini ifodalovchi sifat indikatorlari ulushini oshirish hamda budjet xarajatlarining ekologik barqarorlikka 

ta’sirini baholovchi tizimli monitoring mexanizmlarini joriy etish kabi yo‘nalishlarni ko‘rib chiqish maqsadga 
muvofiqligini ko‘rsatmoqda.

X U L O S A  V A  T A K L I F L A R
So‘nggi yillarda O‘zbekiston Respublikasida ham budjetni shakllantirish tizimiga dasturiy-maqsadli 

yondashuv bosqichma-bosqich joriy qilinmoqda. Xususan, O‘zbekiston Respublikasi Prezidentining 2025-yil 
26-dekabrdagi “Oʻzbekiston Respublikasining “2026-yil uchun Oʻzbekiston Respublikasining Davlat budjeti 
toʻgʻrisida”gi Qonuni ijrosini taʼminlash chora-tadbirlari toʻgʻrisida”gi PQ-388-son5 qaroriga muvofiq yirik budjet 
mablag‘larini taqsimlovchilarga, shu jumladan, Transport vazirligiga 2026-yil 1-avgustgacha 2027–2029-yillarga 
mo‘ljallangan budjet dasturlarini ishlab chiqib, ularni 2027-yilgi Davlat budjeti loyihasiga kiritish topshirilgan 
(20-band). Bundan tashqari, dasturiy budjetlashtirish amaliyoti joriy etilgan (etilayotgan) vazirlik va idoralar 
2027-yildan boshlab budjet dasturlarini shakllantirishda gender tengligi va «yashil» maqsadlar bo‘yicha 
indikatorlarning inobatga olinishini ta’minlash ko‘zda tutilgan (22-band).

PQ-388-sonli qaror bilan tasdiqlangan 2026-yilgi budjet parametrlarining 6-ilovasida Transport 
vazirligining 2026–2028-yillarga mo‘ljallangan budjet dasturlarining maqsadli ko‘rsatkichlari keltirilgan [12]. 
Mazkur indikatorlar tizimi budjet dasturlarida xizmatlar ko‘rsatish va bajarilgan ishlar hajmi bo‘yicha miqdoriy 
ko‘rsatkichlar ustuvorligini ko‘rsatmoqda. Dasturlarning sohaviy yoki strategik maqsad miqyosida samarasini 
baholash uchun indikatorlar tizimini takomillashtirish zarurligini taqozo etmoqda. Shu munosabat bilan, transport 
sohasida budjet mablag‘laridan foydalanish samaradorligini oshirish uchun quyidagi takliflarni amaliyotga tatbiq 
etish maqsadga muvofiq hisoblanadi:

1.	 Budjet dasturlarida (masalan, 6.1 va 6.2-son) asosiy indikator sifatida kompensatsiya olgan 
yo‘lovchilarning ulushi va soni aks ettirilgan bo‘lib, bu transport xizmatlarining ijtimoiy foydasi, sifati yoki iqtisodiy 
samaradorligini to‘liq ochib bermaydi. Shu bois bevosita natijalar (output) bilan bir qatorda yakuniy natijalarni 
(outcome) ifodalovchi ko‘rsatkichlar, masalan, aholining transport xizmatlariga yetishimlilik darajasi, reyslar 
muntazamligi, safar vaqti qisqarishi, chipta narxining pasayishi, xavfsizlik ko‘rsatkichlari kabi indikatorlar tizimli 
ravishda joriy qilinishi lozim.

2.	 Infratuzilmaga doir 6.3–6.5-son dasturlarda ham qurilgan yoki ta’mirlangan obyektlar hajmi bevosita 
natija ko‘rsatkichi sifatida, yakuniy natija esa ularning ijtimoiy va ekologik ta’sirini aks ettirishi lozim. Masalan, 
xavfsiz infratuzilma hisobiga baxtsiz hodisalar sonining kamayishi (ulush) indikatori, shuningdek, yo‘l-transport 
hodisalarida jiddiy shikastlanganlar soni (transport vositasiga nisbatan) indikatorini kiritish.

3.	 Transport sohasidagi loyihalar va dasturlar baholanganda ularning nafaqat transport xizmatlari 
samaradorligi, balki barqarorlik va ekologik ustuvorligi ham hisobga olinishi lozim (Fransiya tajribasi). Jumladan:

o	 yo‘l va transport infratuzilmasini rivojlantirish jarayonida chiqarilgan CO₂ va boshqa issiqxona gazlari 
miqdori (tonna CO₂-ekv.);

o	 kam uglerodli transport turlari ulushi (foiz);
o	 transportdan chiqindi va havo ifloslanishini kamaytirish darajasi;
o	 tabiiy muhit va aholi salomatligiga ta’sir ko‘rsatuvchi indikatorlar (shovqin, havo sifati, chiqindilar 

konsentratsiyasi) kabi yakuniy natijalarni ifodalovchi ekologik ko‘rsatkichlar tizimli ravishda kiritilishi maqsadga 
muvofiq.

4.	 Dasturlarni baholash va natijalarga asoslangan holda qayta ko‘rib chiqish mexanizmlarini normativ 
tartibda mustahkamlash. Mavjud indikatorlar asosan hisobot va monitoring funksiyasini bajarayotgan bo‘lib, 
ular asosida moliyalashtirish hajmlarini qayta ko‘rib chiqish mexanizmi aniq belgilanmagan. Shuning uchun 
past natijalar qayd etilgan holatlarda dastur parametrlarini qayta ko‘rib chiqish, moliyalashtirish hajmlarini 
optimallashtirish yoki samaradorlik ko‘rsatkichlarini qayta shakllantirish bo‘yicha majburiy tahlil va xulosa 
tartibini joriy qilish maqsadga muvofiq.

5.	 Dastur natijalari to‘g‘risidagi hisobotlarni jamoatchilik va parlament bilan ochiq muhokama qilish 
(Fransiyadagi PAP/RAP tajribasi). Bu jarayon budjet loyihalarini tahlil qilish va taklif berishda fuqarolik 
institutlarini jalb qilish imkonini beradi, shu bilan birga budjet jarayonini shaffof va “feedback” tizimga asoslangan 
holga keltiradi.

